
ANNOTATSIYA

Mazkur maqolada 1917-1924-yillarda Turkiston ASSRda muzey ishining davlat boshqaruvi tizimiga o‘tkazilishi, madaniy
qadriyatlarni milliylashtirish, muzey tarmog‘ini markazlashtirish hamda tarixiy yodgorliklarni muhofaza qilish jarayonlari tahlil qili-
nadi. Tarixiy-qiyosiy, institutsional va manbashunoslik usullari asosida muzey tizimidagi o‘zgarishlarning asosiy bosqichlari aniqlanadi.
Tadqiqot natijasida muzey ishining huquqiy, ma’muriy, ilmiy-restavratsion va madaniy-ma’rifiy yo‘nalishlari o‘zaro bog‘liq institut-
sional tizim sifatida shakllangani asoslanadi.

Kirish. Muzeylar tarixiy xotirani saqlash, ilmiy muomalaga kiritish va kelgusi avlodlarga yetkazishda
muhim institut hisoblanadi. O‘zbekistonda muzeylarni renovatsiya qilish hamda moddiy va nomoddiy merosni
asrash davlat madaniy siyosatining ustuvor yo‘nalishlaridan biri sifatida belgilangan [1]. Shu sababli zamon-
aviy muzey tizimining davlat boshqaruvi va yodgorliklarni muhofaza qilish mexanizmlari shakllangan dastlabki
bosqichini o‘rganish dolzarbdir.

Turkiston o‘lkasida muzey faoliyati 1917-yildan avval ham mavjud edi. 1876-yilda Toshkentda bir-
inchi muzey tashkil etilib, 1877-yil boshiga kelib unda 1500 dan ortiq eksponat hamda 800 ga yaqin tanga va
medal saqlangan. Biroq kolleksiyalarning tasodifiy shakllanishi, tavsif va provenans ma’lumotlarining yetish-
masligi, bino va moliyaviy ta’minot muammolari tizimli rivojlanishni cheklagan [2]. Imperiya davridagi muzey
va ko‘rgazmalar ilmiy bilimlarni jamlash bilan birga Turkistonni mustamlaka hududi sifatida namoyish etish
amaliyotiga ham xizmat qilgan. Shuning uchun 1917-yildan keyingi jarayon mavjud tajribaning yangi siyosiy-
huquqiy sharoitda qayta tashkil etilishi sifatida baholandi [2].

Asosiy qism. Institutsional transformatsiyaning birinchi bosqichi 1918-1919-yillarda mulkchilik,
boshqaruv va muzey maqomini qayta belgilash bilan boshlandi. 1918-yil 19-apreldagi 258-son buyruqqa ko‘ra,
Toshkentdagi knyaz Nikolay Konstantinovich Romanovning sobiq saroyida Turkiston xalq universiteti muzeyi
tashkil etildi. Maorif xalq komissariga muzey shtatini yo‘lga qo‘yish va undan ilmiy maqsadlarda foydalanish
sharoitini yaratish topshirildi [4]. Qaror saroy va kolleksiyani davlat nazoratidagi ochiq ilmiy-madaniy muas-
sasaga aylantirdi.

Milliylashtirish natijasida saroylar, xususiy kolleksiyalar, san’at buyumlari va qadimiy ashyolar davlat
muzey fondlariga o‘tkazildi. Bu tarqoq boyliklarni hisobga olish va saqlash imkonini berdi, fondlarni shakllan-
tirishda esa ehson va tasodifiy xaridlar o‘rnini ma’muriy qaror, rekvizitsiya, davlat xaridi va markaziy fondlar-
dan taqsimlash egalladi. Romanov kolleksiyasi yangi muzey vazifalariga yetarli bo‘lmagani sababli Moskva

Davlat muzey fondidan 120 ga yaqin asar yuborilgani qayta komplektlash siyosatini ko‘rsatadi [2].
1918-yil 1-iyundan Toshkent muzeyi jamoat kutubxonasidan ajratilib, Maorif xalq komissarligi tasar-

rufiga o‘tkazildi va “Turkiston xalq muzeyi” sifatida qayta tashkil qilindi [5]. 1919-yil 29-avgustdagi nizomda
tarix, etnografiya va antropologiya, arxeologiya, botanika, zoologiya, geologiya va sanoat mahsulotlari kabi
sakkiz yo‘nalish belgilandi. Muzeyning vazifasi eksponat yig‘ishdan hudud tarixi, aholisi, tabiati va xo‘jaligini
kompleks o‘rganadigan ilmiy muassasa darajasiga kengaydi.

Ikkinchi bosqich 1919-1921-yillarda muzeylar tarmog‘ini muvofiqlashtirish va ixtisoslashtirish bilan
kechdi. Maorif xalq komissarligi huzuridagi viloyat muzeylari bo‘limi mahalliy muzeylar ishini birlashtirish,
mablag‘larni taqsimlash, fondlarni to‘ldirish va metodik yordam ko‘rsatish vazifalarini bajardi [3]. 1920-yil
5-maydagi yig‘ilishda A.A. Semenov muzeylarni yagona tarmoqqa birlashtirish, kolleksiyalarni profil bo‘yicha
qayta guruhlash va yangi muassasalarni hudud ehtiyojiga mos tashkil etishni taklif qildi. Natijada tarmoq
hududiy tasodifiylikdan rejalashtirilgan funksional tizimga o‘ta boshladi.

Uchinchi bosqich 1921-1924-yillarda tarixiy, san’at va tabiat yodgorliklarini muhofaza qilishning
markazlashgan tizimi shakllanishi bilan bog‘liq. 1921-yil 23-maydaMaorif xalq komissarligi qoshida Turkkom-
staris tashkil etildi [5]. Qo‘mita davlat, jamoat yoki xususiy tasarrufdagi monumental va ko‘chma yodgorliklarni
ro‘yxatga olish, saqlanishini nazorat qilish, sotish va olib chiqishni tartibga solish, ekspertiza va davlat xari-
dini amalga oshirish vakolatiga ega bo‘ldi. 1921-yil 31-iyuldagi qaror xususiy egalardan kolleksiyalar haqida
ma’lumot berishni talab qildi hamda ro‘yxatga olingan obyektlarni ruxsatsiz sotish, ko‘chirish, o‘zgartirish yoki
chetga olib chiqishni taqiqladi [5].

Turkkomstaris ilmiy ekspeditsiyalar bilan kelishuv tuzish, topilma va hisobot nusxalarini talab qilish,
kolleksiyalar hamda fauna-flora namunalarini respublikadan olib chiqishni nazorat qilish huquqiga ham ega
edi. Bu fondlarni komplektlash, arxeologik topilmalarning tarqalib ketishini cheklash va ilmiy ma’lumotlarni
markaziy jamlash imkonini yaratdi. O‘zbekiston Milliy arxividagi R-394-fond hujjatlari qo‘mitaning tashkiliy-
moliyaviy ishlari, Samarqand komissiyasining ta’mirlash faoliyati va idoralararo yozishmalarini yoritadi [6].

Restavratsiya davlat muhofazasining muhim yo‘nalishiga aylandi. 1921-yil iyunida Samarqanddagi
musulmon me’morchiligi yodgorliklarini ta’mirlash ustuvor vazifa deb belgilandi. 1923-yil 7-maydagi qaror
qadimiy shahar qoldiqlari, qal’a devorlari va minoralarning buzilishini taqiqlab, javobgarlikni mahalliy organ-
larga yukladi [7]. 1923-yil 5-noyabrda 20 ta tarixiy yodgorlik Turkkomstaris tasarrufiga berildi. Natijada tarixiy
va arxeologik ahamiyatga ega 52 ta obyekt davlat hisobiga olinib, yetti muzeyda 114 075 ta moddiy va ma’naviy
madaniyat yodgorligi jamlandi [8].

Tahlil asosida shakllangan modelning besh tarkibiy qismi ajratildi: muzey va yodgorliklarning
maqomini belgilovchi huquqiy mexanizm; Maorif xalq komissarligi va Turkkomstaris orqali ma’muriy mu-
vofiqlashtirish; milliylashtirish, davlat xaridi va fondlardan taqsimlashga asoslangan komplektlash; inventa-
rizatsiya, ekspeditsiya, ekspertiza va restavratsiyani birlashtirgan ilmiy-muhofaza tizimi; muzeylarni ta’lim va
targ‘ibot markaziga aylantirgan madaniy-ma’rifiy yo‘nalish. Ushbu elementlarning birlashuvi muzey ishining
institutsional transformatsiyasini yuzaga keltirdi.

Jarayon ziddiyatli xarakterga ega edi. Milliylashtirish kolleksiyalarni saqlash va jamoatchilikka ochish
imkonini bergan bo‘lsa, markazlashtirish mahalliy muzeylar mustaqilligini chekladi; kolleksiyalarni qayta
taqsimlash ayrim ashyolarni tarixiy kontekstidan uzishi, ekspozitsiyalarni esa davlat mafkurasiga bo‘ysundirishi
mumkin edi. Shu bois sovet davri tadqiqotlaridagi mutlaq ijobiy baholar normativ hujjatlar va arxiv
ma’lumotlari bilan tanqidiy qiyoslanishi lozim. 1924-yilgi milliy-hududiy chegaralanish muzey va fondlarni
yangi respublikalar o‘rtasida qayta taqsimlab, Turkkomstarisdan Sredazkomstaris hamda respublika boshqaruv
tizimlariga o‘tishni boshlab berdi [5].

Xulosa. 1917-1924-yillarda Turkiston ASSRda muzey ishi mulkchilik, boshqaruv, fondlarni komplek-
tlash va madaniy merosni muhofaza qilish jihatidan tubdan o‘zgardi. 1918-1919-yillarda kolleksiyalarni davlat
tasarrufiga o‘tkazish va Turkiston xalqmuzeyining ilmiy profilini belgilash orqali huquqiy-mulkiy asos yaratildi.
1919-1921-yillarda muzey tarmog‘ini muvofiqlashtirish va ixtisoslashtirish mexanizmi shakllandi. 1921-1924-
yillarda Turkkomstaris muzeylar, me’moriy obidalar, arxeologik topilmalar va ilmiy ekspeditsiyalarni yagona
nazorat tizimiga birlashtirdi.

Asosiy natija muzeylar sonining ortishidangina emas, balki qadriyatni aniqlash, hisobga olish, saqlash,
ilmiy o‘rganish, restavratsiya qilish va ommaga taqdim etish jarayonlarining o‘zaro bog‘langan davlat institut-
lari tizimiga aylanishidan iborat bo‘ldi. Mazkur tizim keyingi O‘zbekiston muzeyshunosligi va madaniy meros
muhofazasining tashkiliy asoslarini yaratdi. Biroq markazlashtirishning mahalliy tashabbus, kolleksiya kontek-
sti va ilmiy xolislikka ta’siri kelgusi tadqiqotlarda tanqidiy yoritilishi zarur.

